Borgarráðsfulltrúui Vinstri grænna óskar bókað:

Nauðsyn þess að styrkja rekstrarhæfi Orkuveitu Reykjavíkur verður ekki dregin í efa, né heldur mikilvægi þess að eigendur leggi sitt af mörkum til að svo megi verða. Áætlun um slíkt krefst mikils og ítarlegs undirbúnings af hálfu kjörinna fulltrúa í öllum flokkum og samkomulags þeirra á milli um hlutverk og kjarnastarfsemi fyrirtækisins. Borgarráðsfulltrúi Vinstri grænna hefur enga aðkomu átt að gerð aðgerðaráætlunarinnar, heldur hefur meirihlutinn unnið hana einn og ber því á henni alla ábyrgð.

Mikilvægt er að tilgreina þær eignir sem til stendur að selja og að sameiginlegur skilningur verði bókaður um almannahlutverk og kjarnastarfsemi fyrirtækisins til framtíðar. Það hefur ekki verið gert, heldur vekur bókun meirihlutans fleiri spurningar en hún svarar. Að sama skapi hefði þurft mun ítarlegri umræður um það með hvaða hætti eigendur leggja fyrirtækinu til fé og lánasamninginn sem slíkan, hvernig gjaldskrárhækkanir verða innleiddar og í hverju rekstrarhagræðing á að felast. Brýnt er að borgarráð geri sér grein fyrir áhættuþáttum áætlunarinnar og geri ráðstafanir til að mæta því sem upp kann að koma á næstu fimm árum og getur haft veruleg áhrif á borgarsjóð. Bókun meirihuta Besta flokks og Samfylkingar um ákvæði í nýrri eigendastefnu er ekki trúverðugt enda hefur vinna við hana legið niðri um margra mánaða skeið og fátt sem bendir til þess að hún verði samþykkt á næstunni. Rétt er þó að taka undir þann hluta bókunarinnar sem snýr að mikilvægi þess að flýta vinnu við að skipa nefnd óháðra sérfræðinga, enda nauðsynlegt að rannsaka orsakir þeirra fjárhagslegu stöðu sem nú blasir við Orkuveitu Reykjavíkur. 

Þó áætlun meirihlutans hafi verið kynnt borgarráði með reglubundnum hætti er mörgum spurningum ósvarað. Áætlunin hefur tekið miklum breytingum á skömmum tíma og enn hafa ekki verið lögð fram öll þau gögn sem óskað hefur verið eftir. Borgarráðsfulltrúi Vinstri grænna hefur ítrekað óskað eftir frekari umfjöllun, enda ríkur vilji til að ná samstöðu um málið. Slíkt krefst meiri tíma og yfirvegaðari skoðunar sem ekki hefur verið gefið færi á og því situr borgarráðsfulltrúi Vinstri grænna hjá við afgreiðslu málsins til borgarstjórnar.

